
আপুনি পণ্ডিত জ্ঞান নভৈল যাহাৰ।

নুবুজে পন্থক তত্ত্ব নকৰে বিচাৰ॥

নিবিচাৰি মন্দ বুদ্ধি নিন্দে দুৰাচাৰ।

সেহিসে পন্থৰ দ্ৰোহী গতি নাহি তাৰ॥

মোহোৰ আশ্ৰয় সখি মহন্ত সবত।

বৈষ্ণৱক বিষ্ণু বুদ্ধি মানিব মনত॥

বিচাৰিবে পঞ্চ তত্ত্ব বৈষ্ণৱ আচাৰ।

বুজিবা শুনিবা সখি কৈলো তত্ব সাৰ॥

বিষ্ণু বৈষ্ণৱৰ নাহি তিলেক অন্তৰ।

যেহি গুৰু সে বৈষ্ণৱ বিষ্ণু সমসৰ॥

বৈষ্ণৱক সদা নিন্দাবাদ ভৈলা যাৰ।

সেহিসে বিপন্থ সত্যে গতি নাহি তাৰ॥

অন্ত্যজ চাণ্ডাল যদি বৈষ্ণৱ হৱয়।

একান্তে ভজোক মাত্ৰ নামত আশ্ৰয়॥

অন্ত্যজ বুলিয়া যিতো নিন্দে দুৰাচাৰ।

সেহিসে পাতকী তাৰ নাহিকে নিস্তাৰ॥

মোহোৰ বৈষ্ণৱৰ অভেদ নিশ্চয়।

বৈষ্ণৱ শৰীৰ সখি মোহোৰ আশ্ৰয়॥

অৱতাৰ বৈষ্ণব যে কলিযুগে সাৰ।

সেহি বৈষ্ণৱক নিন্দা কৰে দুৰাচাৰ॥

হৰি চৰণত কৰি একান্ত শৰণ।

পন্থৰ সেহিসে গুৰু নাহি বৰ্ণাবৰ্ণ॥

সুদৃঢ় বিশ্বাসে মোত কৰিলা আশ্ৰয়।

সেহি ব্ৰাহ্মণক গুৰু মানিবে নিশ্চয়॥

প্ৰকুতি সমান মোৰ বৈষ্ণৱ যতেক।

মইসে পৰম স্বামী কহিলো প্ৰত্যেক॥

মই সমে এক কায় ভিন্ন ভাৱ নাই।

পৰম তত্ত্বক সখি কহিলো বুজাই॥

অৰ্জ্জুনে বোলন্ত প্ৰভু শুনা দামোদৰ।

কহা শিষ্য গুৰুৰ যে কেদূৰ অন্তৰ॥

		গোপনীয়তা নীতি
	ৱিকিউৎসৰ বিষয়ে
	দায়লুপ্তি
	Code of Conduct
	উন্নয়নকাৰী
	পৰিসংখ্যা
	কুকিৰ বিবৃতি
	মোবাইল সংস্কৰণ



		[image: Wikimedia Foundation]
	[image: Powered by MediaWiki]





		

	
 

 

		
		

সীমিত সমলৰ প্ৰস্থ টগ'ল কৰক







